
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ИВЭЭГЧ (меценат1) БҮРГЭД

	Яруу найрагч шүлэг зохиолынхоо дотор бүргэдийн тухай олонтоо бичихдээ түүнийг ямагт магтсан байдаг. Бүргэдийн хараа нь хурц, нисэн дэвэх нь ихэмсэг сүртэй, ер түүний сүр жавхланг тоочоод баршгүй болой. Бүргэд бусад шувууны адил жирийн нисдэг төдий биш, харин элэн халина. Бас дэлэн дэвнэ. Түүгээр ч барахгүй бүргэд нар луу ширтэн харж, аадрын үүлтэй өндөр булаалдана. Харин эдүгээ цагт түүний сэтгэлийг ууч тэнэгэр гэдэг болжээ. Учир иймд, жишээлбэл, хотын даргыг шүлэглэн магтах гэвэл түүнийг даруй бүргэдтэй зүйрлэдэг байна. Төддүгээр номерын хотын дарга бүргэдийн адил нэвт шувт харж, барьж аваад, үгийг нь дуулж өршөөсөн гэцгээнэ. 

	Би өөрөө ч энэ өргөмжлөлийн магтуунд удтал итгэн үнэмшиж байлаа л даа. Би бодохдоо: Үнэхээр гоё биш гэж үү? Барьж аваад өршөөлөө гээч! Ялангуяа өршөөв гэдэг нь бүр ч илүү сэтгэл булаанам. Хэнийг өршөөв? Хулганыг уу? Хулгана гэдэг мань юу сан бил ээ? Ингээд би найз шүлэгч нарынхаа нэгэнд уухилан гүйж очоод бүргэдийн шинэ ууч сайхан сэтгэлийн шинэ баримтыг дуулганам. Ингэхэд тэр найрагч найз маань маяглан гэдийгээд нэг хувийн (минутын) төдий цоордож байснаа шүлгээ урсгаж гарна. 

	Нэг удаа надад нэг сонин бодол төрөв: Юунаас болоод бүргэд хулганыг «уучилсан» бэ? Хулгана хувийнхаа ажлаар зам хөндлөн гарч явжээ. Түүнийг бүргэд үзээд нисэн ирж шүүрэн аваад... уучлан өршөөжээ. Хулгана нь бүргэдийг «уучлахын» оронд яагаад бүргэд хулганыг «уучлах» болов?

	Амьд явбал элдвийг үзнэ. Би юмыг сайтар анхааран сонсож эргэцүүлэн бодох болов. Тэгээд энд нэг л базаахгүй юм байгааг олж мэджээ. Нэгдүгээрт гэвэл бүргэд уучлахын тулд хулгана барьдаггүй нь лавтай биз ээ. Хоёрдугаарт бүргэд хулганыг «уучилжээ» гэхэд бүргэд хулганыг ерөөс огт сонирхоогүй байсан бол хол дээр байжээ. Адаг сүүлд нь бүргэд хэдийгээр хамгийн эрхэм бүргэд ч байлаа гэсэн тэр маань шувуу юм шүү дээ. Бүргэд гэдэг үнэхээр шувуу мөн учраас түүнтэй хотын даргыг зүйрлэх нь гагцхүү эндүүрлээр хотын даргад таатай байж болох биз ээ. Иймд би одоо бүргэд бол байдгаасаа л бүргэд мөн түүнээс цаашгүй гэж боддог боллоо. Тэдгээр нь махан идэшт махчин амьтад мөн бөгөөд тэдний оршин байхын зөвтгөл нь гэвэл байгаль тэдгээрийг угаасаа ургамал идэштний эсрэгээр бүтээсэн нь болно. Үүний зэрэгцээгээр тэдгээр шувууд хүчтэй, холын хурц хараатай, шаламгайн дээр өршөөлгүйн учраас барааг нь хараад өдтөн жигүүртний ертөнц даяараа яаран зугтахыг хичээдэг нь тун ч аргагүй зүйл юм. Энэ нь шүлэгч нарын үнэмшүүлэн хэлдэг шиг бахдан бишрэхдээ тэр биш, харин айхдаа тэр юм. Бүргэдүүд этгээд зөдгийд байдлаар амьтан хүршгүй аглаг газар аж төрөх бөгөөд найрсан зочлолцохыг мэдэхгүй, харин дээрмээр амьдрахыг гол болгодог, бусад цагт нь үүрэглэж байдаг амьтад ажээ. 

	Гэвч аглаг газар суухдаа гутран уйддаг бүргэд бас байдаг ажээ Тэр бүргэд эмэгчиндээ өгүүлрүүн:

	— Бие биеэ л хараад суух уйтгартай юм. Өдөржин наран өөд хараад байвал толгой дүйрнэ шүү дээ, гэжээ. 

	Тэгээд бүргэд бодол болов. Хэчнээн бодох тусам урьдын цагт газрын эздийн (помещикийн) аж төрж байсан шиг амьдарвал ямар вэ? гэсэн нэг бодол байн байн орж ирээд байлаа. Албат зарцтай болж архидаж наргиж суух сан. Хар хэрээ хов зөөж, тоть тонгорцоглон, шаазгай будаа агшааж, хар тотол өргөмжлөлийн дуу жиргэж, ууль, бэгбаатар, шар шувуу шөнийн эргүүл хэвтүүлд гарч харцага, элээ, шонхор түүнд хоол гүнцэг олдог сон бол юутай бил ээ? Бүргэд өөртөө дан ганц цусанд шуналтайгаа л авч үлдвэл боллоо. Бодож бодож болгоож шийджээ. Харцага, элээ, шонхор гурвыг нэгэн удаа бүргэд дуудуулжээ:

	— Эрт цагийн помещикуудад байсны нэг адил надад албат зарц цуглуулж ац2. Албат барлагууд намайг тайтгаруулна. Би тэднийг айлган атгаж байх болно. За ингээд энэ гэжээ. 

	Дурдсан махчин шувууд энэ тушаалыг сонсоод зүг зүгт нисжээ. Тэдэнд тоглоом ч үгүй л их ажил өрнөж гарлаа. Юуны түрүүн өдий төдий хар хэрээ хөөж авчраад тэдэнд цэс3 бичих цаас алба татварын хуудас тарааж өглөө. Хар хэрээ бол хамгийн их өсөж төлждөг, хамаг юмыг зөвшөөрдөг шувуу билээ. Тэд «харлаг тариачдыг» төлөөлөхдөө уран чадамгайгаараа гол төлөв сайн шувуу ажээ. Хэрэв «харлаг тариачид» бэлэн болбол уг хэргийн зөвхөн л нарийн ширийн нь үлдэх бөгөөд тэдгээрийг нэгтгэн нийлүүлэх гэгч шүлс хаяхтай адил хялбар бий. Ингээд нэгтгээд гарч дээ. Тариан түнчүүр (шувуу), ахууна хоёроор найраг хөгжим босгуулав. Тотинуудыг хуурчин үлгэрчнээр хувцаслав. Алаг бөөрт шаазгай ашгүй сайн хулгайч тул улсын сангийн түлхүүр хадгалуулав. Бэгбаатар болон шар шувууг шөнийн хэвтүүлд (эргүүлд) томилов. 

	Товчилбол ямар ч язгууртан сурвалжтанаас ичиж нүүр улайхааргүй нөхцөл байдлыг бий болгож чаджээ. Тэр битгий хэл, хөхөөг ч хүртэл мартсангүй. Түүнийг бүргэджин хатны дэргэд төлгөчнөөр томилж, хөхөөний өнчин хөвгүүдэд өнчдийн газар хүртэл байгуулсан юм. 

	Харин дан ганцхан албат зарцын орон тоог л арайхан ажилд нь оруулж амжаагүй байжээ. Тэдэнд нэг л юм дутаад байна гэдгийг үнэмшин мэджээ. Тэр нь юу байж таарах вэ? гээд бодлого дүйрлэг болж байв. Бод бодсоор адаг сүүлд нь тааварласан нь: бүх албат зарц нарт эрдэм ухаан, урлаг хоёр хэрэгтэй байлаа. Гэтэл тэр бүргэдэд тэр хоёрын аль аль нь байсангүй.

	Ялангуяа зана шувуу, тоншуул, алтан гургалдай гурав хувьдаа шинжлэх ухаан урлагийн ийм дутагдал доголдлыг гомдолтой зүйлд тооцдог байжээ. 

	Зана бол гавшгай сүрхий амьтан бөгөөд бага наснаас ад шоод үзэгдсэн шувуу юм. Анх кантончуудын сургуульд хүмүүжиж байгаад цэргийн хороонд бичээчийн алба хааж, цэг цэглэлийн дүрмийг мэдэж эзэмшихийн хамт цензурээр урьдчилан хянуулалгүйгээр «Ойн мэдээ» сонин нийтэлж эхэлсэн байна. Харин хэрхэвч томоожиж тун сурахгүй байжээ. Заримдаа хөндөж үл болох нэг юм хөндчихсөн байна. Эсвэл хөндөж болохоор барахгүй хөндвөл зохих зүйлийг хөндөлгүй орхичихсон байна. Түүнийг үүний нь төлөө толгой дундуур нь түг түг татдаг байжээ. Ингэхлээр түүний бие бүргэдийн ордны Шадар болъё. Түүний алдрыг өглөө бүр цээрлэл үзэлгүй зарлан тунхаглаж бай гэж бүргэд зарлиг буулгаг гэсэн ажээ. 

	Тоншуул бол даруухан эрдэмтэн мөн болоод сахилга чанга, аглагчийн аж төрөлтэй бөлгөө. Хэнтэй ч хэзээ ч уулздаггүй юм (Энэ учраас түүнийг аливаа сүрхий эрдэмтдийн нэгэн адил уудаг архичин мөн байх гэж олон амьтан боддог байжээ.) Тоншуул гэтэл өдөржин л нарсны мөчир дээр сууж, тоншоод л цүүцдээд байдаг байжээ. Тэгж тэгж бүхэл тэвэр дүүрэн шинжилгээний бичиг цоолон бичсэн нь «Ойн савдгийн удам судар», «Яга эм шулам эрд гарсан уу?», «Нэрсийн цэсэд шулмыг эр эмийн алинд бүртгэх вэ?» гэсэн бүтээлүүд болно. Тийнхүү хэчнээн ном цоолон бичивч их номуудыг нь хэвлэх хэвлэн нийтлэгчийг олж чаддаггүй байжээ. Энэ учраас бүргэдийн ордны түүхчээр очъё. Түүний бие миний шинжлэх бичгүүдийг хар хэрээнүүдийн мөнгөн тэтгэмжээр хэвлэн дармаллах ч юуны магад гэж боджээ. 

	Алтан гургалдайн тухайд гэвэл аж төрлийн зохисгүйд гомдол гаргах зүйлгүй. Түүний бие эрт цагаас олон зууны нарс моддыг битгий хэл, Москва хотын буурчийн газрын орд хүртэл сонсоод уяран мэлмэрэм сайхан дуулдаг байжээ. Түүнд орчлон дахинаараа хайртай агаад алтан гургалдайг шугуй модонд орж аваад яруу сайхан дууллаа умбаруулан бялхуулахад дэлхий дахинаараа чихээ тавин, амьсгаа даран мэлмэрэн чагнадаг бөлгөө. Гэвч алтан гургалдай тачаангуй бөгөөд алдар нэрд хязгааргүй дуртай ажээ. Чөлөөт дууллаа ой шугуйд дуурьсгах нь түүнд бага хэрэг. Унтууцсан сэтгэл зүрхийг аялгуу дууны зохицолтой сайхнаар цатгах ч бага хэрэг.... Бүргэд хүзүүнд нь шоргоолжны өндгөн хүзүүний чимэг зүүж өгөн, хамаг гүеэ хэнхдэгийг нь амьд жоомоор чимэглэн харин бүргэдийн хатан сар гарахаар уулзъя гэж болзоо тавих биз гэж түүнд бодогдож байжээ. 

	Товчилбол тэр гурван шувуу шонхроос салахгүй дагаж уламжилж аль, уламжилж аль гэж шалаад байжээ. 

	Шинжлэх ухаан, урлагийг хөгжүүлэхийн зайлшгүй чухал болох тухай шонхрын айлтгалыг сонсоод бүргэд тэр даруйд нь ойлгосонгүй. Бүргэд дуугайхан сууж, янцаглан бас хумсаараа оролдож байжээ. Гагцхүү нүд нь засмал чулуун лүнтэн адил нарны гэрэлд гял цал харагдана. Түүний бие сонин бичиг ер үзсэнгүй, Яга шулмын эр эмийг ч сонирхож байсангүй, харин алтан гургалдайн тухай л нэг зүйл сонссон нь гэвэл: энэ бол жижигхэн шувуу, түүнээс болж хошуугаа бузарлах хэрэггүй гэсэн зүйл билээ. 

	— За байз, Бонапарт ч үхчихсэн гэдгийг чи мэдэхгүй ээ? гэж шонхрын асуухад

	— Юун Бонапарт сан бил ээ?

	— За тэр дээ! Үүнийг мэдэж байхад юу нь муу вэ. Зочид ирнэ. Тэд ярилцах болно. Тэгээд Бонапартын үед тийм ийм байсан гээд хэлэх болно. Харин та гөлөлзөж суух... Базаахгүй шүү! гэнэ. 

	Зөвлөлд уулийг урьж авчрав. Ууль ирээд албат шадрынхаа дунд шинжлэх ухаан, урлагийг хөгжүүлэх хэрэгтэй гэж батлан өгүүлээд, 

	— Учир нь тэгвэл бүргэдийн аж төрөл сонирхолтой болохоос гадна хажуугаас харахад ч аятай нийлэмжтэй болно. Сурсан нь далай, сураагүй нь балай (сохор) гэдэг! Хэн бүхэн унтаж, идэж чадна. Харин «Сүрэг галуу нисэж явна» гэдэг бодлогыг бодоод орхи гэхлээр ам бүлээрээ хэлж чадахгүй байдаг шүү. Ухаантай газрын эзэд ч байсан юм. Алдсан ганцын төлөө ам гарсан хоёрыг өгч ч байсан юм. Тэгэхлээр түүнийг ашигтай л гэж үзэж байж шүү дээ. Жишээ нь алтан жигүүртний ганц эрдэм нь гэвэл хувинтай ус зөөж чаддаг байжээ. Гэтэл түүний төлөө хэчнээн их мөнгө төллөө дөө?» гэж ятгав. 

	— Би харанхуйд үзэж чаддаг юм. Үүний учраас намайг цэцэн гэж хочилсон юм. Гэтэл чи нарыг нүд цавчилгүй ширтэж суудаг атал чамайг бүргэд гавшгай ч бүдүүн хадуундуу шүү гэж хэлэлцэж байна гэсэнд:

	— За яах вэ? Би Шинжлэх ухаанаас дургүйцэхгүй! гэж бүргэд бөөрөв. 

	Хэлсэн ёсоороо хийв. Маргаашаас нь бүргэдийн ордонд албат шадрын дунд «алтан үе» эхэлжээ. Хар тотлууд «Эрдэм ухаан идэрчүүдийг тэжээнэ»4 гэсэн сүлд дуулал цээжлэн тогтоов. Тариан түнчүүр, ахууна хоёр бүрээ үлээж, тотьнууд шинэ күнштюк5 бодож зохиов. Хар хэрээнүүдэд «гэгээрүүлэхийн» гэсэн шинэ татвар оноов. Залуу шонхор харцгануудад зориулан кадетийн корпус6 байгуулж, ууль, шар шувуу, бэгбаатарт Академи дө сиянс7 тус тус байгуулжээ. Дашрамд хэлэхэд хар хэрээний дэгдээхий бүрд нэг нэг ширхэг зоос-цагаан толгой өгч. Адаг сүүлд нь хамгийн хөгшин хар тотлыг яруу найрагчаар Василий Кирилыч Тредьяковский гэдэг нэртэйгээр тохоон томилж, маргааш гэхэд алтан гургалдайтай тэмцээнд ороход бэлхэн бол гэсэн тушаал буулгажээ. 

	Хүсэн хүлээсэн өдөр нь ч болов. Бүргэдийн өмнө бүх шинэ татагдсан цэргийг жагсааж биеэ магт гэж зарлиг буулгав. 

	Хамгийн их явцтай нь зана шувуу байжээ. Түүний бие мэндчилгээний оронд шог найруулал уншсан. Тэр нь тун хөнгөхөн бичигдсэн тул тэр ч байтугай бүргэд хүртэл ойлгоод байх шиг өөрт нь санагджээ. Зана шувуу хэлэхдээ: тун хангалуун ёргио аж төрөх хэрэгтэй гэсэнд бүргэд түүний үгийг батлан зөвшөөрч: Цухам аа, цухам8 гэв. Түүнд нэг сайн шуушуур9 наймаа л байвал боллоо. Түүнээс бусад юу ч байна уу үгүй юу пад алга гэх хэлэхэд бүргэд: бас батлан зөвшөөрч: Цухам даа гэжээ. Хамжлагын амьжирлага эзнийхээсээ ч дээр, яагаад гэвэл газрын эзэнд санаа тавих юм их. Харин хамжлагад бол эзний төлөөнөө гаслах юм алга гэж хэлэхэд бүргэд батлан зөвшөөрч Цухам даа гэв. Хамжлага ичих сэтгэлтэй байхдаа өмдгүй шалдан явдаг байсан. Харин одоо ичих сэтгэлийн шавхруу ч алга болоод хоёр хоёр хос өмд өмсдөг боллоо гэхэд бүргэд батлан зөвшөөрч: Цухам аа цухам! гэжээ. 

	Адаг сүүлд нь зана шувуунаас уйджээ. 

	— Дараах нь! гэж гэж бүргэд бөөрөв. 

	Тоншуул бүргэдийн удам судрыг10 нарнаас үүссэнээр тайлбарлахаас эхэлжээ. Бүргэд хувиасаа батлан өгүүлэхдээ «Би ч бас ааваасаа иймэрхүү юм дуулсан юм байна» гэв. Тоншуул өгүүлэхдээ: «Наран тэнгэр гурван хүүхэдтэй байжээ. Аварга загас охин, Арслан, Бүргэд хоёр хүү байжээ. Аварга загас нь шалиг самуун зантай тулд эцэг нь түүнийг үүний нь төлөө цээрлэл үзүүлж тэнгисийн эргүүлэгт хорьжээ. Арслан хүү нь эцгээсээ буруулан салжээ. Түүнийг эцэг нь элчилгүй цөлийн эзэн болгов. Харин бүргэд хүү нь хүндтэй байсан тул эцэг нь түүнийг өөртөө ойр дотно төвхнүүлж түүний эзэмшилд агаарын уудмыг гаргаж өгчээ». 

	Тоншуул шинжлэл судлалынхаа оршил удиртгалыг ч цоолон тэмдэглэж амжаагүй байтал бүргэд тэсэлгүй:

	— За дараах нь! Дараах нь! гэжээ. 

	Тэгэхэд нь алтан гургалдай дуулаад нэрээ хугалав. Тэр дууч богд тэнгэрээс өөрсдөд нь газрын эзэн илгээснийг мэдсэн хамжлага зарцын тухай дуулсан билээ. Хамжлага зарц нартаа хар архины үнэ гар таталгүй өгдөг өгөөмөр ууч сэтгэлт бүргэдийн тухай дуулав. Хамжлага боолтой хөл нийлүүлэх гэж хүчин тамираа хэчнээн ч сүйтгэлээ гэсэн тэдний дотор амьдарч байсан «урлагийг» хэрхэвч эзэмдэж эс чадав. Бие нь өөрөө ч дээрээсээ аваад доороо хүртэл (цагаан зангиа зүүж, толгойтой үсээ хурганы арьс шиг буржийлгасан зэргээрээ) хамжлага боол мөн байсан боловч хамжлага боолын хүрээн дотор өнөөх «урлаг» нь номхон тэвчин сууж чадсангүй, чөлөөт байдал руу ямагт тэмүүлж байжээ. Тэр хэчнээн ч дууллаа гэсэн бүргэд ер ойлгосонгүй тэгээд шувтарч дээ. 

	— Энэ тэнэг юугаа бөвтнөнө вэ! Тредьяковскийг дууд! гэв Харин Василий Кирилыч яг л бэлхэн байж байна гэнэ. Тэр найрагч бас л хамжлага боолын тухай сэдэв аваад их л ил тод өгүүлсэн тул бүргэд «Цухам аа цухам! Цухам!» гэхээс өөр үг хэлэхгүй байжээ. Ингээд адаг сүүлд Тредьяковскийн хүзүүнд шоргоолжны өндгөн эрих зүүлгэж харин алтан гургалдайг нүдээ гялалзуулан ширвээд «Үл бүтэхийг зайлуул» гэж дуу алдав. Үүгээр алтан гургалдайн нэр алдар хөөцөлдсөн оролдлого эцэс болов. Шувуухайг куролеска гэгч тахианы хямарлагт яаран нууж11 Эгнээний тэртээх гэгч гудамжны «Нөхдийн хагацал» гэмээх буурчийн газар худалдаж орхисон бөгөөд тэнд алтан гургалдай одоо болтол хөлчүү метеоруудыг12 амттайхан хороор ундаалж байдаг) гэнэм. 

	Гэлээ ч гэгээрлийн хэрэг үйлс хараахан орхигдсонгүй. Харцага, шонхрын ангаахайнууд гимнази дунд сургуульдаа явсаар. Академи дэ сиянсыхан толь нийтлэх ажилд ороод л А үсгийн хагасыг туулсан байна. Тоншуул «Савдагуудын түүхийн» 10 дугаар ботийг бичиж төгсгөжээ. Харин зана шувуу нуугдаж орхисон байна. Анхны өдрөөс нь эхлэн тэр шувуу соён гийгүүллийн энэ үймээн аймааныг өршөөл бишийн түргэн төгсгөл дагалдана гэж зөгнөж байсан бөгөөд үзвэл түүний ёр зэгсэн үнэн зөв үндэстэй байжээ. 

	Соён гийгүүлэх хэргийн жолоог барих үүрэг хүлээсэн шонхор, ууль хоёр томхон алдаа гаргасан нь юу вэ гэвэл бүргэдийг өөрийг нь бичиг үсэгт сургах гэсэн явдал болно. Түүнийг хөнгөхөн сонин, авианы аргаар сургаж байсан бөгөөд хэчнээн элдэвчлэн оролдуулсан ч түүний бие нэгэн жилийн дараа «бүргэд» гэж бичихийн оронд «Беркүд» гэж гарынхаа үсгийг зурдаг болсон тул мөнгө зээлдүүлэгч нэг догь этгээд тийм гарын үсэгтэй вексель (үнэт цаас) хүлээж авахгүй гэсэн байна. Үүнээс ч илүү алдаа нь гэвэл аливаа сурган хүмүүжүүлэгч нарын нэг адил ууль ч, шонхор ч бүргэдэд амар заяа үзүүлэхгүй, цаг зав гаргаж өгөхгүй байсанд оршжээ. Ууль шувуу бүргэдийг өсгий даран дагалдаж бб... зз... хх... гэж үглэсэн ба нөгөө шонхор нь энгийн тооны эхний дөрвөн дүрмийг мэдэхгүйгээр дээрэмдэн хурааж зөөснийг хувааж үл болно гэмээн ямагт сэтгэлд нь шингээн шингээн ятгажээ. 

	— Чи арван галуу хулгайлжээ. Түүнээсээ хоёрыг нь хорооллын хэрэг хөтлөгчид бэлэг барьж өгчээ. Өөрөө нэгийг нь иджээ. Тэгвэл хэд нь нөөцөд үлдэх вэ? гэмээн шонхор зэмлэнгүй асууна. 

	Бүргэд бодож чадахгүй дуугүй байвч түүний сэтгэлд шонхрын эсрэг уур унтуу өдрөөс өдөрт ихсэж хуримталсаар авай. 

	Харилцаа нь их л нарийн төвөгтэй болсныг хов жив ашиглах гэж яарчээ. Хуйвалдааныг элээ толгойлон хөхөөг хойноосоо дагуулжээ. Сүүлчийн шувуу нь бүргэдийн эмд шивнэхдээ: «Тэд тэжээн тэтгэгчийг маань сургана гэж тарчилгаж алах нь» гэв. Эмэгчин бүргэд нь эр бүргэдээ элэглэн «Эрдэмтэн... Эрдэмтэн! гэнэ шүү!» гэжээ. Дараа нь нийтээр харцагын «муу хүсэл» тачаалыг өдөөжээ. 

	Ингээд нэгэн өглөө үүр шарлах үес бүргэдийг дөнгөж нүд нээмэгц ууль бүргэдийн араас сурсан зангаараа гэтэн очиж чихэнд нь: вв.. зз... ррр гэж жүнгэнэв. 

	— улигт минь зайл! гэж бүргэд ууртай гавчив. 

	— Зэрэгтэн ноён минь! Давтахыг зөвшөөрнө үү? бб.. кк.. мм.. 

	— Хоёр дахь удаагаа хэлж байна, зайл!

	— П...х шш

	— Бүргэд нүд ирмэхийн зуур эргээд уулийг тэх дундуур нь тас татчихжээ. 

	Түүнээс хойш нэгэн цагийн дараа шонхор ажиг сэжиг авалгүй өглөөний ангаасаа буугаад иржээ. 

	— За бодох бодлого чинь энэ! Өнөө шөнө хоёр пүү шувуу дээрэмдэв. Хэрэв энэ олзыг адилхан хоёр хэсэгт хуваагаад нэг хэсгийг нь чамд, нөгөөх хэсгийг нь чиний бусад зарц шадар нарт өгчээ гэвэл чиний хувьд хэдэн пүү оногдох нь вэ? гэвэл

	— Бултаараа оногдоно гэж бүргэд хариулав. 

	— Чи ажил хэргээ яриарай! Хэрэв бултаар оногдох байсан бол би юу гэж чамаас асуух юм, гэж шонхор үг сөргүүлэв. 

	Ийм бодлогыг шонхор анх удаа өгч байгаа биш билээ. Гэвч энэ удаа түүний хэлсэн үгийн өнгө аяс, бүргэдэд тэсэн тэвчихийн аргагүй санагдав. Түүнийг «бултаараа оногдоно» гэж хэлж байхад хамжлага боол «бүгдээрээ биш» гэж зөрж байна шүү гэж бодохын хамт бүх цус нь буцлах шиг болов. Бүргэдийн цус нь халаад ирэхлээр бүргэд сургах арга барилыг самуун дэгдээгчээс ялгаж чадахаа больдог нь илэрхий билээ. Бүргэд тэр ёсоороо л авирлажээ. 

	Шонхорыг цааш нь харуулаад бүргэд:

	— Харин дэ сиянс академи хэвээрээ үлдэг! гэсэн гажилт хийв. 

	— Хар тотлууд дахиад л «Эрдэм ухаан идэрчүүдийг тэжээнэ» гэмээн дуулсан боловч «Алтан үе» төгсгөлдөө орлоо гэдэг нь хэн бүхэнд илэрхий болжээ. Алсад бүдүүлэг мунхгийн түнэр харанхуй ширээний тэмцэл, аливаа самуун тэргүүтэн заавал байлцдаг дагуулуудтайгаа айсуй яваа нь харагдаж байлаа. 

	Самуун нь үхсэн шонхрын оронд харцага элээ гэсэн хоёр өрсөлдөгч гарч ирснээс эхэлжээ. Хоёр өрсөлдөгчийн анхаарал дан ганц хувийн тооцоонд чиглээд хамжлагын хэрэг хойш тавигдаж бага багаар согог дутагдал болов. 

	Нэг сар болоход алтан үеэс ядаж ул мөр ч үлдсэнгүй билээ. Хар тотолнууд даруй залхуурах боллоо. Тариан түнчүүрүүд хуурч мэхлэх болов. Бөөр алаг шаазгай нойрмог унтаагаар хулгайлах болов. Хар хэрээнүүдийн төлөөгүй өр ширийн үлдэгдэл замаа алдсан тул тэдгээрийг залхаан цээрлүүлэх аргад шилжив. Тэр байтугай бүргэд, бүргэджин хоёрын гүнцэг зоогт ч илжирч муудсан юм өгөхөд хүрчээ. 

	Энэ бүтэлгүй явдлаас биеэ цагаатгахын тулд харцага, элээ хоёр түр гар барилцан эвлэрээд үл бүтэх бүх хэргийг гэгээрэлд тохож байв. Шинжлэх ухаан тустай гэдэг нь маргаангүй боловч тэр нь гагцхүү сайн цагт тохиолдвол тийм байдаг ажээ. Бидний өвгөд дээдэс шинжлэх ухаангүй ч аж төрдөг байсан. Бид ч түүнгүйгээр аж төрөөд өнгөрнө. 

	Ингээд бүх гэм хор шинжлэх ухаанаас болж байна гэдгийг батлахын тулд хуйвалдаануудыг илрүүлж эхэлсэн бөгөөд тэгэхдээ хэдий мөргөлийн ном хүртэл татаж оруулцуулсан хуйвалдаануудыг илрүүлж эхэллээ. Эрүүгийн эрэн сурвалжлах, мөрдөн байцаах, шүүх тэргүүтэн ажил үргэлжлэв... 

	— Цэглэе гэсэн дуу дээрээс сонстсон нь бүргэд хагшин хашхирсан хэрэг юм байжээ. Соён гийгүүлэх цаг үе эцэслэв. 

	Хамжлага боол шадрын дунд жигтэйхэн нам гүм байдал тогтсон тул гүтгэн шивнэх үг газраар хэрхэн мөлхөж гэтэж яваа нь хүртэл дуулдмаар байжээ. 

	Энэ шинэ жихүүн амьсгалын анхны тавиг13 нь тоншуул болов. Аяа, энэ хөөрхий шувуу ер зэм буруугүй билээ. Ганцхан л бичиг үсэг мэддэг байсан юм. Энэ нь ял тулгахад хангалттай шалтгаан байжээ. 

	— Чи цэг тэмдэг тавьж чадна биз дээ?

	— Ерийн цэг тэмдгийг бүү хэл онцгойг нь ч чадна. Жишээ нь: зураас, хаалтыг хүртэл, ичих, эрээлэх сэтгэлийн үүднээс үнэн зөв тавьж чаддаг даа. 

	— Тэгвэл чи эр эмийг ялгаж бас чадах уу?

	— Чадна. Тэр байтугай шөнийн цагаар ч эндүүрэхгүй шүү гэжээ. Зөвхөн үүнээс л болох нь тэр! Тоншуулд дөнгө зүүгээд түүнийг модны хонгилд чихэж үүрд хорив. Маргааш өглөө нь түүний бие өнөөх модны хонгилдоо шоргоолжинд идэгдээд үүрдийн амгалангаа олж билээ. 

	Тоншуулын энэ хэргийг дуусгаад академи де сиянсыг бут ниргэсэн байна. 

	Гэвч бэгбаатар, шар шувуу хоёр бат хамгаалсан. Сангийн байрнаас хагацах нь л тэдэнд харамсалтай байжээ. Тэд сиянсыг дэлгэрүүлэхийн тулд биш бусдын хортой нүднээс далдлахын тулд оролддог байсан гэцгээв. Гэтэл элээ тэдний бултамхай залийг даруй няцаан: Сиянсыг хамгаалж яах нь вэ? гэж асуув. Тэд (ингэж асууна гэж бодоогүй тул) энэ асуултад хариу өгсөнгүй. Тэгэхлээр нь тэднийг ногоочинд ширхэг ширхгээр нь худалдсан бөгөөд ногоочид нь тэдгээрийн арьсанд өвс чихэж чихмэл болгоод ногооны хашаанд мануухай босгов. 

	Яг энэ үеэр хар хэрээний дэгдээхэйнүүдээс сохор зоосны цагаан толгойнуудыг уурт хийж нүдээд нунтаг зуурмагаар нь тоглоомын үзвэр хийжээ. Цаашлах тутам гаарав. Ууль шар шувуу хоёрын дараа хар тотол, тариан түнчүүр, тоть, алтан жигүүрт нар дэс дараагаар бөндийв. Тэр байтугай, тэнэг хур шувууг ч өдөр дуугүй байдаг шөнө унтдагийн учраас ондоо бодолтой гэж хардав. Албат шадар нар үгүй болж орд эзгүйрэв. Бүргэд бүргэджинтэйгээ бас харцага элээтэнтэйгээ үлджээ. Гагцхүү алсад ичгүүр сонжуургүй өсөж үрждэг хар хэрээнүүдийн олон түмэн нүүгэлтэнэ. Тэд хэчнээн өсөх төлжих тутмаа тэдний төлөөгүй өр шир нь төчнөөн ихээр хуримталж байв. 

	Ингэхлээр элээ харцага хоёр цаашдаа хэнийг (хар хэрээг тоонд оруулдаггүй байжээ) гайд гаргахдаа мэдэхээ болиод бие биеэ золигт гаргахыг хичээв. Чингэхдээ аанай л шинжлэх ухааны үндэс дээр тэр шүү дээ. Харцага нь мэдээ хүргэхдээ элээ нууцаар мөргөлийн ном уншаад байна гэжээ. Харин элээ нь харцагын модны хонгилд «шинэхэн дууны түүвэр» нуучихсан байна гэж алтан хошуу хүргэв. 

	Бүргэд мэгдэн алмайрав... 

	Тэгтэл Түүх өөрөө энэ будилааныг эцэс болгох гэж урсгал явцаа түргэтгэв. Энд нэгэн ер бусын хэрэг болов. Хар хэрээнүүд харах хандах амьтангүй үлдсэнээ мэдээд гэнэт сэхээ самбаа орж энэ талаар сохор зоосны цагаан толгойд юу гэж хэлснийг үзвэл ямар вэ? Тэгээд дэс дараагаар нь бодож хараахан амжаагүй байтал нь гэнэт тэднийг хар зөн нь газраас хөндийрүүлж тийнхүү нисэн одов. 

	Тэдний хойноос бүргэд ч бас хөөж одсон бөгөөд газрын эзний аятайхан аж төрөл бие лагшныг нь дэндүү булбарай улбагар болгосон тул бүргэд далавчаа арай ядан дэвж байж билээ. 

	Тэгээд бүргэд эргэж бүргэджиндээ хашхирахдаа:

	— Энэ явдал бүргэдийн удамд сургамж болог! гэжээ. 

	Харин энэ тохиолдолд «сургамж» гэдэг нь Гэгээрэл бүргэдэд хортой гэсэн үг үү? эсвэл бүргэдүүд гэгээрэлд хөнөөлтэй гэсэн үг үү? Эсвэл аль алиныг нь хамтатган хэлсэн үг үү? Чухам юу гэсэн санаа агуулж байгаа тухай тэр таг дуугүй өнгөрчээ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номын Оршил

	Михайл Евграфович Салтыков (1826—1889) бол Оросын их шог зохиолч, хувьсгалч ардчилсан үзэлтэн хүн болой. Уул нэрээ нууцалж Н. Щедрин гэсэн утга зохиолын ил нэрээр зохиолоо нийтлүүлж байсан тул утга зохиолын ертөнцөд Салтыков—Щедрин хэмээн алдаршжээ. 

	Салтыков—Щедриний дайчин хурц шог зохиолын гүн утга санаа, үзэл суртлын чиглэл, уран сайхны гол онцлог тэргүүтэн нь түүний үлгэрийн зохиолд үлэмж яруу тодорхой илэрсэн байдаг аж. Үүнд: түүний зохиолын улс төрийн хурц дайчин чиглэл, уран сэтгэмжийн үнэн бодит реалист тал, мэргэн оновчтой бөгөөд зад илчлэн шүүмжлэх ёжтой, ингүүхэнтэй хошин шог аяс зэрэг нь цөм үлгэрийн зохиолд нь бүрнээ илэрсэн байна. 

	Жишээлбэл: Тэр цагийн Орос орныг эзэрхэн захирагч язгууртан феодалуудын дүрийг «Баавгай жанжин» зэрэг үлгэрт, хамжлагат ёс ба газрын эздийн мөлжигч, идэн завшигч хувалз маягийн аж төрлийг «Хоёр генералыг нэгэн тариачин тэжээсний үлгэр», «Зэрлэг эзэн» зэрэг үлгэрт, хувьсгалд саад хийн дайсагнагч бөгөөд тухайн оршин байгаа нийгмийн шударга биш ёсыг өмгөөлөгч хөрөнгөтний биеэ худалдсан аймхай леберал зан авирыг «Леберал» зэрэг үлгэрт, харгислалтай эвлэрэн бууж өгөгч бэртэгчингүүдийг «Хэтэрхий мэргэн жараахай», «Амь хайргүй туулай» зэрэг үлгэрт тус тус яруу тодорхой дүрслэн үзүүлжээ. 

	Үүний зэрэгцээгээрээ шийдвэртэй тэмцэлд хүчээ хуримтлуулан байгаа бөгөөд түмэн зовлонг биедээ үүрч, тэвчин хөдөлмөрлөж байгаа Оросын агуу их ард түмний тод томруун дүрийг «Анжиссаг морин», «Гомдол мэдүүлэгч хон хэрээ» тэргүүтэн үлгэртээ сэтгэл уярам халуун дотноор туурвин бүтээсэн юм. Анжиссаг морь бол хамаг амьтны аж төрөхийн үндэс суурийг тавигч хөдөлмөрч тариачны гайхамшигт дүр мөн. Түүний хувь тавилан бол дааж давшгүй хүнд хөдөлмөрт борви бохисхийхгүй эгнэгт зүтгэх явдал байв. 

	Анжиссаг морин хэдий тартагтаа тултал ядарч туйлдсан боловч гагцхүү энэ хөөрхий амьтан л улс орноо чөлөөлөх тавилантай ажээ: «Хөдлөхгүй нүүгэлтэн бараагнах тариалангийн аварга их талбай нь үлгэрийн ид шидийн хүчийг олзлон авч, олон зуун жил гавлан сахиж манаж байгаа мэт буюу. Олзонд байгаа энэ хүчийг хэн чөлөөлөх вэ? Хэн түүнийг дуудан сэрээж, орчлонд гаргаж ирнэ? Энэ оньсогыг тайлахын хувь тавилан гагцхүү тариачинцар, Анжиссаг морин — ийм хоёр амьтанд оногдсон ажаам!» гэж зохиолч бичиж билээ. «Анжиссаг морин» бол Оросын хөдөлмөрчин ард түмний сүлд дуулал гэмээр зохиол байлаа.

	Тариачин эр гэгч хүзүүн дээр нь хачиг хувалз шиг овоорон шавалдсан язгууртан дээдсийг тэжээж, хамаг бүхнийг бүтээн туурвигч хүчин мөн болохыг Салтыков—Щедрин бүр дээр үед зохиосон «Хоёр генералыг нэгэн тариачин тэжээсний үлгэр гэдэг зохиолдоо барим тавим тод товгор үзүүлсэн юм. Ер түүний зохиолд гарч байгаа тариачин, түүнийг төлөөлсөн «Анжиссаг морин», «Хөрш» үлгэрийн ядуу Иван тэргүүтэн нь шулуун шударга, ер бишийн санаачилгатай, сайхан сэтгэлтэй, хамгийг чадагч аварга хүчирхэг хүч мөнөөр дүрслэгддэг. Өөр нэг үлгэрийн «Гомдол мэдүүлэгч хон хэрээ бол хар хэрээнүүд (буюу харц тариачин)-ийн зовлон зүдүүрийг нимгэлж өгөхийг гуйж, өргөдөл барин «улсынхаа» дээд эрхийг баригч хэн бүхэнд бараалхаж, учир явдлаа мэдүүлсэн боловч түүний хариуд тэднээс (ө.х. Харцага, Турамтай, Бүргэд тэргүүтнээс) «хэрцгий үг» дуулж байна.

	Тийнхүү Салтыков—Щедриний үлгэрүүд нь түүний уран бүтээлийн дөчин жилийн тайлан маягтай бүтээлүүд бөгөөд бүгд 32 үлгэр бичсэнээс урьд (1869 онд) зохиосон 3-аас бусад нь цөм аж төрлийнхөө сүүлийн 10 жилд (олонхыг нь 1882—1886 онд) бичсэн байна. Энэ нь ч санамсаргүй хэрэг биш. Юу гэвэл өнгөрсөн зууны наяад онд Орос орноо ид галзуурч байсан улс төрийн харгислалын үед шог зохиолч улс төрийн тэмцлийн хурц чиглэлтэй үзэл санаагаа тэрхүү харгис засгийн хэвлэл хянах газрын хараанаас далдлан чадахын зэрэгцээгээр дарлагдагч ангийнханд далд санаа нь илүү ойлгомжтой байж болох хэлбэр нь ёгт утгатай үлгэр мөн гэж ийм жанрыг сонгож авсан бололтой.

	Манай монголын олон түмэн уншигч авгай нар Оросын их шог зохиолч Салтыков—Щедриний үлгэрийн гайхамшигт зохиолыг эх монгол хэлээрээ уншиж, анх танилцсанаас хойш 40 гаруй жил болов. Түүний «Хоёр генералыг нэгэн тариачин тэжээсний үлгэр», «Хэтэрхий мэргэн жараахай» гэдэг алдарт хоёр үлгэрийг монголчлон «Шинэ толь» сэтгүүлд (1939. № 1—2 (19—20), 108—128-д үз) анх нийтэлсэн байна. Үүний дараа 1942 онд 7 дугаар ангид үзэх «Утга зохиолын бичиг» (УБ. 1942) гэгчид дээр дурдсан хоёр үлгэрээс гадна «Үл үүрэглэгч нүд» үлгэр, «Помещикийн байранд өнгөрүүлсэн нэг өдөр» зэрэг зохиолыг нь монголчлон нийтлүүлснээр үл барам, түүний хамгийн гол чухал бүтээл «Головлев эзнийхэн» (УБ. 1963) романыu14 нь монгол эхээр бид уншсан билээ.

	Энэ удаа бидний шинээр монголчлон нийтлүүлж байгаа М. Е. Салтыков—Щедриний «Үлгэрүүд» гэдэг эмхэтгэлд «Зэрлэг эзэн», «Амь хайргүй туулай», «Баавгай жанжин», «Ивээгч (меценат) бүргэд», «Анжиссаг морин», «Гомдол мэдүүлэгч Хон хэрээ» зэрэг онц сонирхолтой 13 үлгэр оруулснаас гадна «Хоёр генералыг нэг тариачин тэжээсний үлгэр», «Хэтэрхий мэргэн жараахай», «Үл үүрэглэгч нүд» зэрэг урьд нийтлэгдсэн гурван үлгэрийг шинээр монголчлон оруулсан болно.

	Манай олон уншигч авгай нар, ялангуяа өсвөрийн залуу насны уншигчид эдгээр үлгэрээс сайхан муухайн ялгалыг яруу тодорхой ялган мэдэж, сайн явдлыг бахдан сайшааж, саар муу явдлыг үнэн сэтгэлээс жигшин, анги нийгмийн дарлалыг үзэн ядаж, хөдөлмөрч ард түмний хүнлэг сайхан сэтгэл санаа, бүтээн туурвих их хүчин сууг гайхан бишрэн, улс төр, ёс суртахууны эрхэм хүмүүжил, нандин чанарыг олж биедээ шингээнэ гэдэгт гүнээ итгэж ядан чадан монголчлов.

	Эх зохиолын хэл найруулга төгөлдөр баяны дээр орос ардын зүйр цэцэн үг, өвөрмөц хэлц, ёгт үг үлэмж ихийн тулд монгол хэлний баялаг дэлгэр үгээс аль болохоор оруулан хэрэглэхийг хичээж, зохиогчийн ба нийтлүүлэгч, түүнчлэн монголчлогчийн элдэв тайлбар зүүлт нэлээд оруулж монголчилсон болно.

	Алдаж ташаарсан зүйл байвал засан залруулахад эрхэм уншигчид туслалцах биз ээ.

	 

	Орос хэлнээс монголчилсон Шанжмятавын Гаадамба.

	1980—4—1

	 


“М. Е. Салтыков-Щедрин : ХЭТЭРХИЙ МЭРГЭН ЖАРААХАЙ” номын Гарчиг

	Баатар

	Гомдол мэдүүлэгч хон хэрээ

Заметки

		[←1]
	 Меценат — шинжлэх ухаан, урлагийг ивээгч гэсэн утгатай (манай эриний өмнөх I зууны үед аж төрж яруу найрагч, зураачдыг ивээдгээрээ нэрд гарсан ромын баян түшмэл Меценат гэгч хүний нэрээс гаралтай үг.




	[←2]
	 Ац — өг гэсэн монгол бичгийн хэлний үг.




	[←3]
	 Цэс — хүний нэрсийн жагсаалт




	[←4]
	 «Эрдэм ухаан идэрчүүдийг тэжээнэ. 
Энэ нь өвгөдөд баяр түгээнэ» гэдэг М. В. Ломоносовын магтаалын шүлэг. 




	[←5]
	 Күнштюк — (герман үг) илбэ гэсэн утгатай.




	[←6]
	 Кадетский корпус — офицер бэлтгэх цэргийн хаалттай сургууль




	[←7]
	 Шинжлэх ухааны академи гэсэн утгатай франц үг. 




	[←8]
	 Бүргэд бүдүүлэг тул «чухам» гэдэг үгийг ийнхүү буруу дуудна.




	[←9]
	 Шуушуур наймаа — жижиг сажиг юм зарах дамнуургын буюу үүргийн наймааг хэлнэ.




	[←10]
	 Удмын судар — хүний үе залгамжилж ирсэн түүхийг дэс дараалан тоочсон бичгийг хэлнэ.




	[←11]
	 Куролеска гэгч тахианы хямарлагт яаран нууж — торонд хийж гэсэн утгатай.




	[←12]
	 Метеорууд — харвах од буюу солир. Энд «түргэн алдаршин мандаад алга бологсод» гэсэн утгатай.




	[←13]
	 Тавиг — гэдэг нь энд хохирогч гэсэн утгаар оржээ.




	[←14]
	 М. Е. Салтыков-Щедрин. Головлев эзнийхэн. Орчуулсан Т. Жамбал. УБ. 1963.




cover.jpeg





images/image-1.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image-1.jpeg





images/image.png





images/image.jpeg





